
Yr Holl Saint
1 Tachwedd

Yr Holl Saint
1 Tachwedd
Ers ei dyddiau cynharaf cydnabu’r Eglwys fel ei meini sylfaen arwyr y ffydd yr ysbrydolodd eu bywydau eraill i fyw’n sanctaidd, gan gredu bod yr Eglwys ar y ddaear mewn cymundeb â’r Eglwys yn y nefoedd.

Yn y bedwaredd ganrif y dechreuwyd dathlu Gŵyl yr Holl Saint. Ar y dechrau, fe’i cedwid ar y Sul ar ôl y Pentecost, er mwyn cysylltu’r disgyblion a dderbyniodd ddawn yr Ysbryd Glân ar y Pentecost, gŵyl ‘sefydlu’r Eglwys’, â’r disgyblion hynny a fu’n ferthyron ac a roddodd eu bywyd i dystio i’w ffydd. Ar 1 Tachwedd, rywbryd yn yr wythfed ganrif, cysegrodd y Pab gapel i’r Holl Saint yn Eglwys Sant Pedr yn Rhufain. O fewn canrif, cedwid y diwrnod hwn yn Lloegr ac Iwerddon fel Gŵyl yr Holl Saint. 

Bucheddau’r Saint allan o Exciting Holiness
gan y Brawd Tristam, Cymdeithas Sant Ffransis
Hwyrol Weddi Noswyl Yr Holl Saint (Testun nas dangosir)

Doethineb 3. 1-9 neu Eseia 25. 6-9

Boreol Weddi (Testun nas dangosir)

Hwyrol Weddi (Testun nas dangosir)
Salm 148; 150

Eseia 65. 17-25

Hebreaid 11.32 - 12.2
1984 (Testun nas dangosir)
Tudalen 277
Cedwir pob hawl. Ni ellir atgynhyrchu, na chadw ar system adfer, unrhyw 

ran o’r cyhoeddiad hwn, na’i drosglwyddo mewn unrhyw ddull na thrwy 

unrhyw gyfrwng, electronig, mecanyddol, llungopïo, recordio nac arall, heb ganiatâd ysgrifenedig ymlaen llaw oddi wrth ddeiliad yr hawlfraint priodol, ac eithrio fel y caniateir isod.


Atgynhyrchu:

Gellir storio ac atgynhyrchu’r ddogfen hon i’w defnyddio’n ddi-dâl ar yr amod na werthir mo’r copïau, na chynhyrchir mwy na 500 copi a bod enw’r plwyf, y gadeirlan neu’r sefydliad yn ymddangos ar y clawr blaen neu ar y dudalen gyntaf neu fel pennawd neu droednodyn ar ddalen sengl. Dylid cynnwys y gydnabyddiaeth a ganlyn:
Testun allan o Gair yr Arglwydd 2011 – yr Eglwys yng Nghymru
Hawlfraint     Cyhoeddiadau’r Eglwys yng Nghymru 2011.
Gwybodaeth am ffynonellau:

Hanes y Seintiau o Exciting Holiness Hawlfraint  h  European Province of the Society of Saint Francis 2007.
ISBN – 9781853118067

Colectau a Gweddïau Ôl-Gymun o’r llyfr Y Calendr Newydd a’r Colectau 

Hawlfraint     Corff Cynrychiolwyr yr Eglwys yng Nghymru 2003

ISBN – 1853115495

Salmau Pwyntiedig o’r llyfr Gweddi Ddyddiol
Hawlfraint     Corff Cynrychiolwyr yr Eglwys yng Nghymru 2010

ISBN – 9781853119347

Defnyddiwyd a Salms trwy ganiatâd ddyfyniadau o’r Beibl Cymraeg Newydd a’r Beibl Cymraeg Newydd Diwygiedig 2004     Cymdeithas (Brydeinig a Thramor) y Beibl. Cedwir pob hawl.
Colect 128
Llyfr Gweddi 1984

Dduw hollalluog, a gysylltaist ynghyd dy etholedigion yn un cymundeb a chymdeithas yn nirgel gorff dy Fab, Crist ein Harglwydd: caniatâ inni ras felly i ddilyn dy Saint gwynfydedig mewn buchedd rinweddol a duwiol, fel y delom i’r Ilawenydd anhraethol hwnnw a baratoaist i’r rhai sy’n dy garu’n ddiffuant; trwy Iesu Grist ein Harglwydd.

Cyfoes
Hollalluog Dduw,

cysylltaist ynghyd dy etholedigion

yn un cymundeb a chymdeithas

yn nirgel gorff dy Fab, Crist ein Harglwydd:

caniatâ i ni ras i ddilyn dy saint gwynfydedig

mewn buchedd rinweddol a duwiol

fel y delom i’r llawenydd anhraethol hwnnw

a baratoaist i’r rhai sy’n dy wir garu;

trwy Iesu Grist dy Fab ein Harglwydd,

i’r hwn gyda thi a’r Ysbryd Glân

y bo’r deyrnas, y gallu a’r gogoniant,

yn oes oesoedd.

Ôl Gymun 129
Dduw, ffynhonnell pob sancteiddrwydd a rhoddwr pob peth da,

boed i ni sydd wedi cyfranogi wrth y bwrdd hwn

fel dieithriaid a phererinion yma ar y ddaear

gael ein croesawu gyda’th holl saint

i’r wledd nefol ar ddydd dyfodiad dy deyrnas;

trwy Iesu Grist ein Harglwydd.

Doethineb 3. 1-9 neu Eseia 25. 6-9
Doethineb 3. 1-9

Ond y mae eneidiau’r cyfiawn yn llaw Duw, ac ni ddaw poenedigaeth byth i’w rhan. Yn llygaid y rhai ynfyd, y maent fel pe baent wedi marw; ystyriwyd eu hymadawiad yn drychineb, a’u mynediad oddi wrthym yn ddistryw; ond y maent mewn hedd. Oherwydd er i gosb ddod arnynt yng ngolwg dynion, digoll yw eu gobaith am anfarwoldeb; ac er eu disgyblu ychydig, mawr fydd eu hennill, am fod Duw wedi eu profi a’u cael yn deilwng ohono ef ei hun. Fel aur mewn tawddlestr y profodd hwy, ac fel poethoffrwm yr aberth y derbyniodd  hwy. Pan ddaw Duw i ymweld â hwy cyneuant yn wenfflam; fel gwreichion mewn sofl fe redant drwy’r byd. Cânt lywodraethu ar genhedloedd a rheoli ar bobloedd, a’r Arglwydd fydd eu brenin am byth. Bydd y rhai sy’n ymddiried ynddo ef yn deall y gwir, a’r ffyddloniaid yn gweini arno mewn cariad,oherwydd gras a thrugaredd yw rhan ei etholedigion.

Eseia 25. 6-9

Ar y mynydd hwn bydd ARGLWYDD y Lluoedd yn paratoi gwledd o basgedigion i'r bobl i gyd, gwledd o win wedi aeddfedu, o basgedigion breision a hen win wedi ei hidlo'n lân. Ac ar y mynydd hwn fe ddifa'r gorchudd a daenwyd dros yr holl bobloedd, llen galar sy'n cuddio pob cenedl; llyncir angau am byth, a bydd yr ARGLWYDD Dduw yn sychu ymaith ddagrau oddi ar bob wyneb, ac yn symud ymaith warth ei bobl o'r holl ddaear. Yr ARGLWYDD a lefarodd hyn. Yn y dydd hwnnw fe ddywedir, "Wele, dyma ein Duw ni. Buom yn disgwyl amdano i'n gwaredu; dyma'r ARGLWYDD y buom yn disgwyl amdano, gorfoleddwn a llawenychwn yn ei iachawdwriaeth." 

Salm 24. 1-6
Testun Beiblaidd

Eiddo'r ARGLWYDD yw'r ddaear a'i llawnder, y byd a'r rhai sy'n byw ynddo; oherwydd ef a'i sylfaenodd ar y moroedd a'i sefydlu ar yr afonydd. Pwy a esgyn i fynydd yr ARGLWYDD a phwy a saif yn ei le sanctaidd? Y glân ei ddwylo a'r pur o galon, yr un sydd heb osod ei feddwl ar dwyll a heb dyngu'n gelwyddog. Fe dderbyn fendith gan yr ARGLWYDD a chyfiawnder gan Dduw ei iachawdwriaeth. Dyma'r genhedlaeth sy'n ei geisio, sy'n ceisio wyneb Duw Jacob. 

Salm 24. 1-6

Salm Pwyntiedig

Eiddo’r Arglwydd yw’r / ddaear • a’i / llawnder :

y byd a’r / rhai sy’n / byw – / ynddo;

Oherwydd ef a’i sylfaenodd / ar y / moroedd :

a’i se/fydlu / ar yr • a/fonydd.

Pwy a esgyn i / fynydd • yr / Arglwydd :

a phwy a / saif • yn ei / le – / sanctaidd?

Y glân ei ddwylo a’r / pur o / galon :

yr un sydd heb osod ei feddwl ar dwyll •


a / heb – / dyngu’n • gel/wyddog.

Fe dderbyn fendith / gan yr / Arglwydd :

a chyfiawnder gan / Dduw ei / iachaw/dwriaeth.

Dyma’r genhedlaeth / sy’n ei / geisio :

sy’n / ceisio / wyneb • Duw / Jacob.
Datguddiad 21. 1-6a
Yna gwelais nef newydd a daear newydd; oherwydd yr oedd y nef gyntaf a'r ddaear gyntaf wedi mynd heibio, ac nid oedd môr mwyach. A gwelais y ddinas sanctaidd, Jerwsalem newydd, yn disgyn o'r nef oddi wrth Dduw, wedi ei pharatoi fel priodferch wedi ei thecáu i'w gŵr. Clywais lais uchel o'r orsedd yn dweud, "Wele, y mae preswylfa Duw gyda'r ddynoliaeth; bydd ef yn preswylio gyda hwy, byddant hwy yn bobloedd iddo ef, a bydd Duw ei hun gyda hwy, yn Dduw iddynt. Fe sych bob deigryn o'u llygaid hwy, ac ni bydd marwolaeth mwyach, na galar na llefain na phoen. Y mae'r pethau cyntaf wedi mynd heibio." 

Yna dywedodd yr hwn oedd yn eistedd ar yr orsedd, "Wele, yr wyf yn gwneud pob peth yn newydd." Dywedodd hefyd, "Ysgrifenna, oherwydd dyma eiriau ffyddlon a gwir." A dywedodd wrthyf, "Y mae'r cwbl ar ben! Myfi yw Alffa ac Omega, y dechrau a'r diwedd.
Ioan 11. 32-44
A phan ddaeth Mair i'r fan lle'r oedd Iesu, a'i weld, syrthiodd wrth ei draed ac meddai wrtho, "Pe buasit ti yma, syr, ni buasai fy mrawd wedi marw." Wrth ei gweld hi'n wylo, a'r Iddewon oedd wedi dod gyda hi hwythau'n wylo, cynhyrfwyd ysbryd Iesu gan deimlad dwys. "Ble'r ydych wedi ei roi i orwedd?" gofynnodd. "Tyrd i weld, syr," meddant wrtho. Torrodd Iesu i wylo. Yna dywedodd yr Iddewon, "Gwelwch gymaint yr oedd yn ei garu ef." Ond dywedodd rhai ohonynt, "Oni allai hwn, a agorodd lygaid y dall, gadw'r dyn yma hefyd rhag marw?" 

Dan deimlad dwys drachefn, daeth Iesu at y bedd. Ogof ydoedd, a maen yn gorwedd ar ei thraws. "Symudwch y maen," meddai Iesu. A dyma Martha, chwaer y dyn oedd wedi marw, yn dweud wrtho, "Erbyn hyn, syr, y mae'n drewi; y mae yma ers pedwar diwrnod." "Oni ddywedais wrthyt," meddai Iesu wrthi, "y cait weld gogoniant Duw, dim ond iti gredu?" Felly symudasant y maen. A chododd Iesu ei lygaid i fyny a dweud, "O Dad, rwy'n diolch i ti am wrando arnaf. Roeddwn i'n gwybod dy fod bob amser yn gwrando arnaf, ond dywedais hyn o achos y dyrfa sy'n sefyll o gwmpas, er mwyn iddynt gredu mai tydi a'm hanfonodd." Ac wedi dweud hyn, gwaeddodd â llais uchel, "Lasarus, tyrd allan." Daeth y dyn a fu farw allan, a'i draed a'i ddwylo wedi eu rhwymo â llieiniau, a chadach am ei wyneb. Dywedodd Iesu wrthynt, "Datodwch ei rwymau, a gadewch iddo fynd."
neu

Datguddiad 12. 7-12

Salm 103. 19-22

Hebreaid 1. 5-14

Oherwydd wrth bwy o'r angylion y dywedodd Duw erioed: "Fy Mab wyt ti, myfi a'th genhedlodd di heddiw"? Ac eto: "Byddaf fi yn dad iddo ef, a bydd yntau yn fab i mi." A thrachefn, pan yw'n dod â'i gyntafanedig i mewn i'r byd, y mae'n dweud: "A bydded i holl angylion Duw ei addoli." Am yr angylion y mae'n dweud: "Yr hwn sy'n gwneud ei angylion yn wyntoedd, a'i weinidogion yn fflam dân"; ond am y Mab: "Y mae dy orsedd di, O Dduw, yn dragwyddol, a gwialen dy deyrnas di yw gwialen uniondeb. Ceraist gyfiawnder a chasáu anghyfraith. Am hynny, O Dduw, y mae dy Dduw di wedi dy eneinio ag olew gorfoledd, uwchlaw dy gymheiriaid." Y mae hefyd yn dweud: "Ti, yn y dechrau, Arglwydd, a osodaist sylfeini'r ddaear, a gwaith dy ddwylo di yw'r nefoedd. Fe ddarfyddant hwy, ond yr wyt ti'n aros; ânt hwy i gyd yn hen fel dilledyn; plygi hwy fel plygu mantell, a newidir hwy fel newid dilledyn; ond tydi, yr un ydwyt, ac ar dy flynyddoedd ni bydd diwedd." Wrth bwy o'r angylion y dywedodd ef erioed: "Eistedd ar fy neheulaw nes imi osod dy elynion yn droedfainc i'th draed"? Onid ysbrydion gwasanaethgar ydynt oll, yn cael eu hanfon i weini, er mwyn y rhai sydd i etifeddu iachawdwriaeth? 

Ioan 1. 47-51

Yr Eglwys yng Nghymru: Gair yr Arglwydd 2011.

Hawlfraint     Cyhoeddiadau’r Eglwys yng Nghymru 2011.
Yr Eglwys yng Nghymru: Gair yr Arglwydd 2011.

Hawlfraint     Cyhoeddiadau’r Eglwys yng Nghymru 2011.

